
மோடியின் பொதுக்கூட்டங்கள் தேசத்தின் மனநிலையை 
படம்பிடித்துக்காட்டுகின்றன

-அருண் ஜேட்லி
மாநிலங்களவை எதிர்கட்சித் தலைவர்

நரேந்திர மோடிக்கும் பா.ஜ.க.வுக்கும் கடந்த வார இறுதி நாட்கள் மிகவும் 
விறுவிறுப்பாக இருந்தது. சனிக்கிழமையன்று, மோடி இம்பால், கவுஹாதி 
இறுதியில் சென்னையில் பொதுக்கூட்டங்களில் பேசினார். ஞாயிறன்று 
சென்னையில் உள்ள ஒரு கல்வி நிறுவன நிகழ்ச்சியில் கலந்துகொண்ட பிறகு, 
கொச்சியிலும் பிறகு திருவனந்தபுரத்திலும் வெவ்வேறு நிகழ்ச்சிகளில் பங்கேற்று 
உரையாற்றினார். 

இந்த முக்கியமான பொது நிகழ்ச்சிகளில் நரேந்திர மோடிக்கு இதுவரை இல்லாத 
அளவு மிகப் பெரிய அளவில் ஏராளமானோர் கலந்துகொண்டனர்.  இம்பாலில் 
நடைபெற்ற பொதுக்கூட்டம் மணிப்பூரில் இதுவரை நடைபெற்ற அரசியல் 
கூட்டங்களிலேயே மிகப் பெரியது என்று கூறப்பட்டது. இத்தனைக்கும் பா.ஜ.க. 
அமைப்பு ரீதியாக மணிப்பூரில் வலுவான கட்சி இல்லை. அப்படி இருந்தாலும், 
மோடிக்கு மிகப் பெரிய அளவில் இவ்வளவு பெரிய கூட்டம் அணிதிரண்டது, 
தற்போது மக்களுடைய மனநிலையையே சுட்டிக்காட்டுகிறது. கவுஹாத்தி, 
சென்னை இறுதியாக கேரளாவில் நடைபெற்ற பொதுக்கூட்டங்களில் மிகப் பெரிய 
அளவிலான கூட்டத்தை மோடி கவர்ந்திழுத்துவிட்டார்.     

 மற்ற நிகழ்ச்சிகளில் இவர் மதங்களையும் ஜாதி வேறுபாடுகளையும் பற்றி பேசினார். 
கடந்த காலங்களில் பா.ஜ.க.வுக்கு குறைவான ஆதரவு இருந்து வந்த சமூகங்கள், 
தற்போது இவரைத் தங்கள் விழாக்களுக்கு ஆர்வத்துடன் அழைக்கின்றனர். 
அவர்களுடைய ஆதரவு அளவிட முடியாததாக உள்ளது. 

காங்கிரஸ் கட்சியின் மேல் மக்கள் தற்போது பெரும் ஏமாற்றம் கொண்டுள்ளனர். 
நம்பிக்கைக் கீற்று தென்படுகிறதா என்று பார்த்து வருகின்றனர். இவர்கள் 
எதிர்பார்த்து காத்திருக்கும் நம்பிக்கை மோடிதானோ?  மக்களுக்கு உயர்வான, 
உத்வேகமூட்டும், தீர்மானமாக முடிவெடுக்கும் திறனுடைய ஒரு தலைவர் தேவை. 
அவர்கள் நேர்மையின் தரத்தை மேம்படுத்த விரும்புகிறார்களா? விலையேற்றம், 
வேலையில்லா திண்டாட்டம், பொருளாதார தேக்க நிலை போன்றவை அவர்களைக் 
கவலைகொள்ள வைக்கின்றன. எனவே, ஏற்கெனவே பா.ஜ.க.வுக்கு வடக்கு, மத்திய 
மற்றும் மேற்குப் பகுதி  மாநிலங்களில் வலுவான ஆதரவு இருந்து வருவதால், 
மோடிக்கு இப்போது பெருகி வரும் ஆதரவால் மிகப் பெரிய அளவில் பலன் 
கிடைக்கும் என்பது வெளிப்படையாக தெரிகிறது. பாரம்பர்யமாக பா.ஜ.க. அந்தளவு 
வலுவான ஆதரவைப் பெறாத இடங்களில் இவருக்கு முன்னெப்போதும் இல்லாத 



அளவு பெருகி வரும் ஆதரவை எப்படி புரிந்துகொள்வது? வட-கிழக்கு, மேற்கு 
வங்காளம், ஆந்திர பிரதேசம், தமிழ்நாடு மற்றும் கேரள மாநிலங்களில் மோடி 
கலந்துகொள்ளும் கூட்டங்களுக்கு உற்சாகப் பெருக்குடன் இந்தளவு பெரும் 
எண்ணிக்கையில் மக்கள்  கலந்துகொள்வது எதைக் குறிக்கிறது? இந்தப் போக்கு 
வேறு எதையாவது சூசகமாக உணர்த்துகிறதா?

இந்த அளவு எல்லா இடங்களிலும் மக்கள் திரண்டு வருவது எதேச்சையான 
விஷயமாக இருக்க முடியுமா? இது மக்கள் மனநிலையில் உள்ளே பெரும் மாற்றம் 
ஏற்பட்டு வருவதற்கான குறிப்புபோல தோன்றுகிறது. இது கோபத்தினாலும் 
அதே சமயத்தில் நம்பிக்கையினாலும் ஏற்பட்ட மாற்றம். தற்போது நிலவும் 
சூழ்நிலையை எண்ணி மக்கள் கோபமடைந்துள்ளனர். அவர்களுக்கு ஒரு மாற்றம் 
தேவை. அந்த மாற்றத்தை மோடி தருவார் என்றும் அந்த மாற்றம் சிறப்பானதாக 
இருக்கும் என்றும் மக்கள் நம்பிக்கைத் தோன்றியுள்ளது. மோடிக்கு தற்போது 
இருக்கும் அரசியல் ஆதரவு இதை இந்த்த் தேர்தலில் மோடிக்கு ஆதரவு 
வாக்குகளாக மாற்ற வேண்டும். மக்கள் மனநிலையில் ஏற்பட்டுள்ள மாற்றம் 
வெற்றிகளாக மாறும். சமூகத்தில் உள்ள பல்வேறு பிரிவினரின் ஆதரவு அந்தந்த 
மாநிலங்களில் பா.ஜ.க.வுக்கு இருந்து வரும் வலுவைவிட மிகப் பெரிய அளவில் 
பெருகி வருகிறது. இந்த இடங்களில் நமக்கு இன்ப அதிர்ச்சி காத்திருக்கிறதா?

